
Кереш

Халык хәтерендә җуелмас эзләр калдырган вакыйгалар була. Аларның әһәмияте вакытлар узу белән дә кимеми. Кайберләре исә, торган саен игътибарны ныграк җәлеп итә...

Бөек Ватан сугышының меңләгән корбаннары арасында Җәлил һәм җәлилчеләр аерым бер урын алып тора. Алар фашизмга каршы чыкканнар һәм шушы рәхимсез көрәштә үлемсезлек дигән биеклеккә ирешкәннәр. Аларның батырлыклары, “Моабит дәфтәрләре” шигырьләре, инде ярты гасырдан артык вакыт узса да, безне бүген дә тирән дулкынландыра, рухыбызны ныгыта, туган җиребезгә, халкыбызга, туган телебезгә карата булган хисләребезгә кайнарлык өсти, кешелекнең дошманы булган фашизмга нәфрәт уята.

Безнең эшебезнең темасы “Җырга әйләнгән исем” дип атала. Безне бу эшкә алынырга дәресләрдә әлегә кадәр тиешенчә яктыртылмаган кайбер мәсьәләләрне тирәнрәк ачыклау теләге этәрде.

Бу эшебездә без Муса Җәлилнең һәм җәлилчеләрнең гражданлык һәм патриотик рухларын чагылдыруны, батырлыкка бару юлын өйрәнүне максат итеп алдык. Шагыйрь Муса Җәлилнең Волхов фронтындагы көрәшләрдә аңын югалткан хәлдә әсирлеккә алынган минутыннан гильотинага хәтле булган адымынача юлына күзәтү ясадык.  Аның тормыш  һәм көрәш юлын, иҗатын бөтен тулылыгында ачыклау, фәнни эшкәртүгә көч куйган язучыларның, галимнәрнең әсәрләре, фәнни эшләре белән таныштык, аларны системага салу өстендә эшләдек. Җәлил һәм җәлилчеләрнең батырлыклары белән халкыбызны бөтен дөньяга танытуларын, мәдәниятебез, әдәбиятыбыз өчен мәңгелек мирас калдыруларын ачарга тырыштык.
                                    Чәнечкеле тимерчыбык артында...
1942 елның 8 гыйнвары – М. Җәлил сугышка китә.

1942 елның июне – 2 нче Удар Армия чолганышта кала. М. Җәлил каты яраланып әсирлеккә эләгә.

1942 елның июле – Ленинград өлкәсенең Рождествено авылы янындагы лагерьда. Баттал белән очраша.

1942 елның октябре – Ригада. Каунас. 6 номерлы Форпост. Мусага немецларга хезмәт итәргә тәкъдим итәләр. Ул аны кире кага.

1942 елның ноябре – Польшаның крепостенә китерәләр. Анда 150 мең әсирне тоталар. М. Җәлил Г. Курмаш белән очраша, шигырьләр язуын дәвам итә. әсирләрнең рухын күтәрә. Алар тирәсендә сыналган кешеләр төркеме барлыкка килә:Ф. Сәйфөлмелеков, А. Баттал, З. Хасанов һ. б.

1943 елның январе – Берлиннан 664 км урнашкан  Вустрау лагерена күчерәләр. Легионга керергә булалар.

1943 елның феврале – беренче татар батальоны руслар ягына чыга.

1943 елның марты – М. Җәлил Берлинда эшли. Яшерен оешма төзиләр. А. Алиш, А. Симаев, Г. Шабаев фашистларга каршы листовкалар чыгару һәм тарату эшенә керешәләр.

1943 елның апреле – лагерьлар буенча йөриләр, оешманың эшен җәелдерү буенча эшлиләр, кирәкле кешеләрне табалар, бәйләнешкә керәләр, йөкләмәләр калдыралар, атнасына бер тапкыр концертлар куялар, патриотик хисләрен уятырга, мәдәниятенә, татар халкына карата горурлык хисләрен тәрбияләргә тырышалар.  Монда Җәлилнең шигырьләре укыла.

1943 елның июле – Җәлил Едленога килә. Татар легионерларын башка фронтка җибәрмәү сәбәпле, легионның үзендә восстание күтәрергә була. Аны 14 августка билгелиләр. 11 августа утыздан  артык кешене кулга алалар. Аларны конвой белән варшава төрмәсенә җибәрәләр. Җәлилне Берлинның Моабит төрмәсенең “таш капчыгына” тыгалар.

1944 елның 7 нче феврале – Дрезденда суд була. Ул берничә көн дәвам итә. Аннары аларны Берлинга алып китәләр. Гегел төрмәсенә ябалар.

1944 елның июне - М. Җәлилне һәм аның иптәшләрен Гегел төрмәсеннән гомерләренең соңгы көнен һәм сәгатьләрен үткәргән Берлиндагы Шпандау төрмәсенә күчерәләр.

1944 елның 25 августы – М. Җәлилне һәм җәлилчеләрне Плетцензее төрмәсенә алып киләләр һәм фашист палачлары аларны Гильотинада һәлак итәләр.
        Муса Җәлилне талантлы шагыйрь һәм каһарман шәхес буларак бөтен дөнья таныды. Иң әүвәл аны туган илебез зурлады. 1956 елда (үлгәннән соң) Советлар Союзы Герое исеме бирелде. Бер елдан соң “Моабит дәфтәрләре” өчен илнең ул вакыттагы иң югары бүләгенә - Ленин премиясенә лаек булды. Аңа кадәр дә, аннан соң да берьюлы бу ике югары бүләкне алган кеше булмады, андый шәхес Муса Мостафа улы Җәлил генә иде.  
1944  елның 25 августында фашистлар үзләренең чираттагы җинаятьләрен эшлиләр. Берлиндагы Плетцензее төрмәсендә Муса Җәлил, Абдулла Алиш һәм аларның көрәштәшләре җәзалап үтерелә. Фашист палачлары аларны гильотинада һәлак итәләр. Көрәшчеләрнең исеме онытылмаска тиеш, менә алар... 

Төп өлеш

           1.1. М. Җәлил – “Отвага” газетасы хәрби хәбәрчесе
1941нче ел. Илебезгә фашист илбасарлары басып керә. Совет халкы үзенең намусын, иреген, бәйсезлеген яклау өчен көрәшкә күтәрелә. 1942 нче елда М. Җәлилне дә Минзәлә шәһәренә политруклар әзерли торган курсларга җибәрәләр. Шулай итеп, Бөек Ватан сугышының беренче көннәреннән үк М. Җәлил Совет Армиясе сафларына баса.

 Ул өлкән политрук дәрәҗәсендә Волхов фронтына җибәрелә. “Отвага” газетасының журналисты буларак, М. Җәлил фронтның алгы сызыгында еш була.

Бервакыт аның күз алдында укучылар батальонының командиры һәлак була.  Журналист хәрби чины буенча батальонда иң өлкәне булып чыга һәм сугышчыларны атакага күтәрә, шул рәвештә солдатлар куелган бурычны үтәп чыгаралар.

Совет халкы кичергән зур сынау көннәрендә шагыйрь үзенең Ватан алдындагы бурычын тулысынча аңлап эш итә, үзенең үткен каләмен фашизмны тармар  итү өчен көрәштә иң көчле коралга әйләндерә.

Җырым иде антым:

Яшәсәм дә,

Үлсәм дә тик туган ил өчен!

Җәлил турында бер хатирә.

- Бу вакыйга 1942нче елның язында Волхов фронтында була. Фронтның сәяси идарә башлыгы генерал К. Калашников бер офицер белән таныша. Әлеге офицер үзен Өлкән политрук, “Отвага” газетасы хезмәткәре Җәлилов дип таныштыра. Генерал Калашников үзенең истәлекләрендә бу очрашуны җентекләп тасвирлый:

“...Сөйләшеп киттек. Җәлилов сугышчылар һәм командирлар, аларның батырлыклары турында мавыгып сөйләде... Өлкән политрук миңа ошады. Ул дөньяны күрә белә һәм күргәннәрен ачык итеп укучыга җиткерә торган кеше.

Аның күренекле  татар шагыйре М. Җәлил икәнлеген мин соңыннан гына белдем. Без аның белән бүтән очрашмадык. Аның көрәше һәм батырлыгы турында без соңыннан, фашист концлагеренда йөрәк каны белән язылган данлыклы “Моабит дәфтәрләре”  халык хәзинәсенә әверелгеч һәм куркусыз җырчының тавышы бөтен дөньяга таралгач кына белдек.”

2 нче Удар армиянең язмышы фаҗигале булып чыга. 1942 нче елның җәендә ул чолганышта кала. Чолганышта калган сугышчылар һәм командирларның күбесе һәлак була. Җәлилнең ничек итеп әсир төшүе озак вакытлар дәвамында ачыкланмый кала. Соңрак уннарча эзләнүченең тырыш хезмәте  нәтиҗәсендә түбәндәгеләр ачыклана: 1942 елның июнендә арбасында шагыйрь утырып барган редакция машинасына бомба эләгә. Өлкән политрукны кыйпылчыклар эләгүдән газета кәгазе рулоннары саклап кала. Шартлау дулкыны аларны 15 м ераклыктагы куаклар эченә ыргыта. Җәлил, немецлар табып алганга кадәр, тәүлектән артык аңсыз ята, умрау сөяге сынган була.
          1.2.   “Яшәү белән үлем” арасында

Дошман тозагын өзү өчен барган бәрелешләрнең  берсендә каты яраланган Муса әсирлеккә төшә.

Муса машинада барганда,  тәгәрмәчләр астында мина шартлый. Шагыйрь сазлыкка очып төшә, сул як иңбашын имгәтә. Сазлыкта пычракка баткан пистолеты аңа “хыянәт итә”(Р. Мостафин. Өзелгән җыр эзеннән. Казан, 1982 ел.) 791 тәүлеккә сузылган әсирлек чоры башлана. Ул бер концлагерьдан икенчесенә “яшәү белән үлем” арасында озын юл уза. 

Лагерьдан лагерьга күчеп йөргән шартларда да М. Җәлил үзендә яшәүнең, тормышның, кеше рухының бөеклеген башкаларга аңлатырлык кодрәт таба. Концерт, җыр, шигърият кебек чаралар ярдәмендә меңләгән әсирләр күңелендә яшәүгә, көрәшкә, азатлыкка өмет чаткысы кабыза. Ул үзе дә, аның ялкынлы сүзе дә әсирләрнең рухын күтәрүче зур көчкә әверелә, һәр шигыре Туган илнең газизлеген, бөеклеген ныграк тоярга булышлык итә. 

1942 нче елның азагында язмыш аны Польшадан Демблин лагерена китерә. Биредә фашистлар милли легионнар төзү белән шөгыльләнәләр.

Ни өчен өлкән политропны башка комиссарлар, коммунистлар һәм еврейлар кебек шунда ук атып үтермәгәннәр соң? 

Мөгаен, Альфред Розенбергның (1946 елда Нюрнберг трибуналы буенча асылган), рейхның атаманнарыннан берсенең хезмәткәрләре яхшы эшләгәннәрдер. Аның инициативасы буенча, немецлар хәрби әсирләрдән милли легионнар төзи башлаганнар. Әлеге легионнарны төзүчеләр фикеренчә, идеология эшен һәр  милләтнең танылган авторитетлы кешеләре алып барырга тиеш булган. Розенберг, СССРда белем алган һәм урыс телен яхшы белүче Прибалтика немцы, әлеге эшне Җәлилгә үзе тәкъдим иткән. Тик шагыйрь риза булмаган.

Лагерьда эшләп килүче яшерен оешма бу турыда белгәч, аңа ризалашырга куша. Әлбәттә, бу карарны кабул итү җиңел булмаган – чөнки шагыйрь легионга бер кергәч, артка юл юклыгын аңлаган. Үлгән очракта да, хыянәтче исемен алып дөньядан китәсен белгән. Җәлил ризалашу белән үк, немецлар Советлар Союзына шагыйрьнең бу адымы турында язылган газеталарны юллыйлар. Илдә, әлбәттә, аны шунда ук Ватанны сатучы дип игълан итәләр.

Әмма Мусаның фаҗигасе моның белән генә чикләнми.  Гитлерчылар беренче зур югалтулардан соң, милли хисләрдә уйнап, аз санлы милләт вәкилләрен русларга каршы котыртып, әсирләрдән милли легионнар төзиләр. Идел-Урал арасында яшәгән милләтләрдән “Идел-Урал” легионы оештыралар.

Башта Муса һәм аның якын дуслары легионга каршы пропаганда алып бара. Әмма немецлар әсирләрнең теләү-теләмәүләрен сорап тормыйча аларны легионга көчләп яздыра. Кем каршы чыга – шунда ук атып үтерәләр. Шулай итеп легионның беренче батальоны төзелә. Монда мең чамасы кеше туплана. Аларны Совет Армиясенә каршы сугышырга әзерли башлыйлар. Җәлил тирәсендә бу вакытта аның иң ышанычлы дуслары туплана. Алар яшерен оешма төзиләр. “Ни эшләргә?”- дип, озак баш ватканнан соң, яшерен оешмачылар үзләре дә әлеге легионга кереп, аны эчтән таркатырга кирәк, дигән фикергә киләләр.

Ышанычлы иптәшләреннән яшерен оешма туплаган М. Җәлил, бер лагерьдан икенчесенә иркенләп йөрергә, әсирләр белән сөйләшергә мөмкинлек алыр өчен, әлеге легионга языла. Патриотлар “махсус артистлар” труппасы оештыралар, концертлар белән Германия һшм Польшадагы лагерьларда булалар. Яшерен рәвештә листовкалар тараталар, җыр, шигырь белән әсирләрнең патриотик хисләрен уяталар, күңелләрендә иреккә омтылыш чаткылары кабызалар, яшерен көрәшкә өндиләр, фашизмга каршы нәфрәт тойгыларын көчәйтәләр. Өндәмәләр язып, әсирләр арасында тараталар. Өндәмәләрдә - кулларына бирелгән коралны фашистларның үзләренә каршы борырга чакыралар.

Аларның тырышлыгы бушка китми. Фронт сызыгына якынлашу белән, татар легиончылары баш күтәрә, немец офицерларын кырып барысы да диярлек белорус партизаннары ягына чыга. Шулай итеп, 800-900 кеше, фашистлар әсирлегеннән котылып, немецларга каршы сугыша башлый. 

Әмма Мусага һәм аның иптәшләренә немец яклы булып кыланырга туры килә. Бу турыда Муса “Ышанма” шигырендә ачынып, җаны көеп яза. Аның эчке халәтен аңлар өчен Әнвәр Галим   истәлегенә нигезләнергә мөмкин. Ул үз теләге белән немецларга хезмәт итә башлый. Аны, Берлинга күчереп, сатлык җан Шәфи Алмасның ярдәмчесе итеп куялар. Бераздан аңа татар телендә “Татар әдәбияты” журналын чыгаруда катнашырга кушалар. Шул ук редакциягә М. Җәлил дә кергәли.
Үзенең истәлекләрендә Ә. Галим Муса белән нәрсә турында сөйләшүләрен дә бәйнә-бәйнә язып калдырган. “Көнаралаш  диярлек хатыным төшкә кереп азаплый”, -  дип сөйләгән Муса. 

Бер төшендә ул Әминә ханымның баскыч төбендә елап утырганын, янына килгәч тә: “Хыянәтче, хыянәтче”,- дип качып киткәнен күргән... Бу истәлек дошман ягында калган кеше тарафыннан язылса да Мусаның эчке халәтен тулырак күзалларга ярдәм итә.

Вустрау лагеренда Абдулла Алиш белән очраша. Ул да яшерен оешмага кергән һәм җаваплы заданияләр үти. Алиш Берлинда чыга торган “Идел-Урал” газетасында тәрҗемәче вазыйфасын башкара, шуннан файдаланып, яшерен рәвештә антифашистик листовкалар бастыру һәм тарату эшендә катнаша.

Муса Җәлилнең һәм аның көрәштәшләренең әсирлектә узган фаҗигале, әрнүле көннәренең саны 791 дип исәпләнә. Бу көннәр тоташ ачлык, яралардан җәфа чигү, рухи газап һәм әрнешү, төрмәләрдә кыйналулар, авыр уйлар, ташны эретерлек кайнар күз яшьләренә күмелеп үтәләр.

Муса Җәлил, 40 үлемне башыннан кичерүенә карамастан, һаман көр күңелле, оптимист шагыйрь булып кала. 

 1.3.  “Гомеремне дә бирәм халкыма”

Яшерен  оешмачыларның соңгы киңәшмәсе августның 8-9 була. Анда Җәлил, Кормаш, Сәйфелмөлеков, Хисаметдиновлар катнаша. Муса киңәшмәдәгеләргә партизаннар һәм Кызыл Армия белән элемтә урнаштырылганлыгын әйтә. Аннары восстание вакытында оешма членнарыннан кем ни эшләргә тиешлеген ачыклыйлар. Сәйфелмөлеков группасы немецларның штабын юкка чыгарырга, Хисаметдиновныкылар пулеметларны, тупларны кулга төшерергә, Кормашныкылар сакчыларны кырып ташларга, ә Фәхретдинов иптәшләре белән телефон линиясен һәм башка элемтә чараларын өзәргә тиеш була. Восстание 14 августка билгеләнә.

 Кызганычка каршы, яшерен оешма планлаштырылган кораллы восстание тормышка ашмый кала, яшерен оешманың актив җитәкчеләре восстаниягә 4 көн кала кулга алыналар. Шагыйрь һәм аның 10 иптәше төрмәгә ташлана, төрле җәзалауларга дучар ителә. Газаплы төрмә тормышы башлана. Алар Варшава төрмәсендә дә, Берлинның Моабит, Тегел, Шпандау, күчмә төрмәләрдә дә утыралар.

 Әмма Моабит төрмәсенең “таш капчыгында” М. Җәлил шигырьләр язуын дәвам итә. Салкын камераларда үлем көтеп ятканда да илгә тугрылык һәм хыянәт төшенчәләре турында уйлана. Илдә аның турында нәрсә уйларлар? Аның чын көрәшче, патриот булуын аңларлармы? Шагыйрьне менә нәрсә борчый, менә нинди уйлар аңа тынгы бирми.

 Абдулла Алишның да тоткынлыкта иҗат иткән шигырьләре, Берлин төрмәсендә язган хаты туганнарына һәм якыннарына кайтып иреште. “...Без ярты еллап Берлин төрмәсендә утырдык. Суд 1944 елның 7 февралендә Дрезденда булырга тиеш. Киләсең, көрәшәсең, китәсең... Күрәсең  язмыш шундый инде. Без соңгы сулышыбызга кадәр халкыбызга тугрылыклы булып калабыз. Ах, ничек яшисе килә! 

Җәлил һәм җәлилчеләр төрле җәзалауларга дучар ителәләр. Газаплы төрмә тормышы башлана. “Фаҗигале, әрнүле көннәр” тоташ ачлык, яралардан җәфа чигү, рухи газап һәм әрнешү, төрмәдә кыйналулар, авыр уйлар, ташны эретерлек кайнар күз яшьләренә күмелеп үтәләр. Муса Җәлил, 40 үлемне башларыннан кичерүенә карамастан, һаман көр күңелле, оптимист шагыйрь булып кала.

1944 нче елның февралендә Дрезден шәһәре суды яшерен оешманың иң актив әгъзаларын үлемгә хөкем итә.

Каршылык хәрәкәте буенча Җәлилне белүчеләр һәм исән калучылар сүзләре буенча, Җәлил көчле ихтыярлы, сынмас рухлы кеше булган. “Без үлемнән көчлерәк булырга тиеш”, дип һәрвакыт кабатлый торган булган. Җәлил иптәшләре өчен һәрвакыт батырлык үрнәге булып торган. Дуслык хисләре җәлилчеләргә җәзалауларны кичерергә ярдәм итәләр.

Үлем алдыннан да якташларыбыз кешелек сыйфатларын югалтмаганнар, бер-берләренә ярдәм куллары сузып, күңелләрен күтәреп торырга тырышканнар. М. Җәлилнең Моабит төрмәсендә язган күп шигырьләре көрәштәшләренә багышланган. 

1944 елның  25 августында фашистлар үзләренең чираттагы җинаятьләрен эшлиләр. Берлиндагы Плетцензее төрмәсендә М. Җәлил һәм аның көрәштәшләреҗәзалап үтерелә. Фашист палачлары аларны гильотинада һәлак итәләр. Көрәштәшләрнең исеме онытылмаска тиеш, менә алар: Җәлилов Муса Мостафа улы, Алишев Абдулла Бари улы, Атнашев Әхәт  Мәхмүт улы, Булатов Фуат Хыятдин улы, Бохаров Сәлим Мостафа улы, Сәйфелмөлеков Фуат Хаҗиәхмәт улы, Симаев Әхмәт Садретдин улы, Хәсәнов Зиннәт Хөснулла улы, Шабаев Гариф Хафиз улы, Гайнан Курмашев.

                  2.1.   “Моабит дәфтәрләре” – шагыйрь иҗатының югары казанышы
Фашист төрмәсендә хөкем көткәндә Җәлил “Моабит дәфтәрләре” поэтик циклын яза. Ул 115 шигъри әсәрдән тора. Кулдан язылган беренче дәфтәр 9,5*7,5 см зурлыкта һәм анда 60 шигырь тупланган. Икенче дәфтәре исә 10,7*7,5 см һәм анда 50 шигырь язылган.

Шагыйрь турында сугыш вакытында бик күңелсез хәбәр таралган була. Әйе, әсирлектә булса да шагыйрь каршылык хәрәкәте оештыру буенча зур эшләр алып бара. Шул ук вакытта аның турында дошманга хезмәт иткән дигән хәбәр тарала. Моның дөрес түгеллеген раслау өчен дәлилләр кирәк була. Андый дәлилне Җәлил үзе калдыра. 1945 елның апрелендә совет сугышчылары Моабит төрмәсе ишек алдыннан аның китап битенә язылган хатын табалар һәм аны Мәскәүгә, СССР Язучылар берлеге рәисе А. Фадеевка җибәрәләр. Соңрак Ю. Корольков исә 382 нче камера стенасында “Без 40 үлем аша үттек, әмма буйсынмадык. Муса Җәлил...” дигән язуны күрә. Бу ике язу да аның дәфтәрендәге васыятендә була. Шагыйрь үзенең шигырьләрендә дә шул хакта искәртә (“Ышанма“ шигырендә).

Шулай итеп, М. Җәлилнең тоткынлыкта иҗат иткән шигырьләре әдәбият тарихына “Моабит дәфтәрләре” исеме белән кереп калды. Җыентыкка тупланган шигырьләр шагыйрьнең олы йөрәген, рухи ныклыгын, туган иленә, халкына бирелгәнлеген, шигырьләрен чын мәгънәсендә үлемсез корал итеп  күтәргәнен раслаучы маяклар булып торалар. “Моабит дәфтәрләре”ндә әдипнең уй-хисләре, тормыш турындагы фәлсәфи тематик киңлектә, жанр төрлелегендә ачылалар.

Шигырьләрдән калкып чыккан Шагыйрь образы гаҗәеп зур гомумиләштерү көченә ия. “Кичер, илем”, “Ирек”  кебек шигырьләрдә  туган илгә мәхәббәт, ирекнең кадере коллыкның авыр газаплары белән чагыштырыла. Фашистларның ерткычлыгын сурәтләгән вакыйгаларда Җәлилнең тирән нәфрәте, үч алырга чакыруы чагыла.

“Дуска” шигыре Җәлилнең дусты, көрәштәше А. Алишка багышланган. Шуңа да әсәр Ватан азатлыгы өчен гомерләрен биргән ике зур шәхеснең киләчәк буыннарга васыяте булып яңгырый.

М. Җәлилнең шигырьләре утызга якын телгә тәрҗемә ителде. Ул татар әдәбиятының зурлыгын дөньякүләм танытты. Әдипнең шигырьләре зур тәэсир итү, тәрбияви көчкә ия. Алар Җәлил һәм җәлилчеләрнең көрәш юлын, каһарманлыкларын ачу белән бергә, туган илне ярату, көрәш һәм җиңү символы булып та торалар.

Шагыйрьнең йөрәк каны белән язылган әсәрләре батырлыкка һәм матурлыкка, яшәүгә һәм мәхәббәткә, иреккә һәм яктылыкка мәдхия булып яңгырыйлар.

“Моабит дәфтәрләре”ндә шагыйрьнең таланты бөтен тулылыгы белән ачылды. Аның бу әсәрләре туган җиргә, халкына кайнар мәхәббәт, патриотик хисләр белән сугарылган. Шул ук вакытта аларда үзәк өзгеч моң, сагыш, юмор, фашизмга нәфрәт хисләре дә көчле.

1946 нчы елда төрле катлаулы юллар аша  М. Җәлилнең беренче “Моабит дәфтәре” шигырьләре циклы Казанга кайтып җитә. Татарстан Язучылар союзына аны билгесез бер юлчы кертеп чыга. Аның кем икәнен дә сорашмыйлар, бу дәфтәрне кайдан алуы, ничек коткаруы турында да берни дә белмиләр. Бер елдан соң инде ул кеше үлеп китә.

1947 елда Брюссельдәге Совет илчелегенә икенче бер дәфтәр тапшырыла. Анысы да уч төбе чаклы гына, монысы инде гарәп шрифты белән түгел, латин хәрефләре белән язылган. Дәфтәрне Муса белән бергә “салкын төрмәләрнең бозын имгән” олы җанлы кеше, турылыклы дус, Бельгия партизаны, антифашист Андре Тиммерманс саклап калган. Безнең илчелек дәфтәрне шул ук елны Татарстан Язучылар союзына озата.

1953 нче елда М. Җәлил шигырьләре дөнья күрә.
Өченче дәфтәрнең эзе бар
Муса Җәлилнең “Моабит дәфтәрләре” ТР Милли музееның “Татарстан хәзинәләре” күргәзмәсендә куелган. Берлинның дин әһеле Гани Госмановның Коръәне белән янәшә торалар. Җәлилчеләр шушы изге Коръәнне кулларында тотканнар. Гыйнвар аеның бер көнендә безнең музейга 67 яшьлек Зөлфия апа Галимова килде. Тормышның ачысын-төчесен күргән бу ана Моабит дәфтәрләре алдында озак басып торды. Үзенең йөзе нурдан балкый, күзләрендә очкын уйный.

Муса Җәлилнең өченче шигырьләр дәфтәре дә булырга тиеш дип ишеткән бар. Ә бит мин ул дәфтәрне кулларымда тоттым. Нибары 7-8 яшьлек булсам да, ул чакны яхшы хәтерлим. Шома кәгазьгә рәсемнәр белән язылган куен дәфтәре иде ул. Концлагерь  рәшәткәләре һәм әсирләр ясалган иде,- дип сөйләп китте Зөлфия Миңневали кызы Галимова.

Апас районы Кече Күккүз авылында туып үскән Хәмдениса апаның энесе Хәбибуллин Исмәгыйль Ибнеәмир улы Бөек Ватан сугышыннан кайткач, апасына озынча дәфтәр тапшыра. Бик зур сер итеп кенә Хәмдениса апасына үзенең немецлар концлагеренда Муса Җәлил белән бергә әсирлектә булуын, аңа бу блокнотны бер поляк солдаты бирүен әйтә.

- Мин үләрмен, - ди ул кан косып. – Мине немец фашистлары кыйнап, исән җиремне калдырмадылар. Бу дәфтәрне саклагыз, әсирдә булуымны кешегә әйтмәгез, - ди ул әманәт итеп.

Кырыс заманнар: әсирлектә булган кешегә төрмә йә үлем. Янәсе, син – илне сатучы. Тәмуг газапларын узган Исмәгыйль озак еллар кешедән яшеренеп идән астында яши. Хәмдениса апаның кызы – кечкенә Зөлфия барысын да күреп үсә: сөйләшкәннәрне дә ишетә, сандык төбенә яшерелгән шигырь дәфтәрен дә сыйпап карый. Әнә, анда – тимерчыбыклы рәшәткәләр, богаулы әсирләр сурәте. Кара белән язылган тигез шигырь юллары.

 Еллар узгач, инде мәктәп укучысы булгач, Зөлфия әнисеннән сорап йөдәтә:

- Әни, М. Җәлилнең Моабит дәфтәрләрен эзлиләр. Теге, Исмагыйль абый алып кайткан дәфтәр кайда соң ул? – ди.

-  Авызыңны ачасы булма! – дип, сөйләшүгә нокта куя әнисе.

Еллар узгач та Зөлфиянең күңелендә гел шул дәфтәр була:

- Өч төрле язу белән язылган шигырьләр иде анда, - дип өзгәләнә Зөлфия апа. – Муса Җәлил белән әсирлектә булгач, шул Моабит дәфтәре иде шул ул. Сандык төбеннән алып, ничә тапкыр тотып карадым бит! Әни бөтен серләрне үзе белән алып китте шул, дәфтәрне кая яшергәнен әйтмәде.

Гомере буе Казандагы 40нчы заводта эшләгән Зөлфия апа Галимова хәзер башкалабызда яши. Апас районының Кече Күккүз авылына сирәк кенә кунакка кайтып йөри.

Өметне югалтмыйк әле, Апас районы Кече Күккүз авылы кешеләре тырышлыгы, яшь эзтабарлар эшчәнлеге белән бу дәфтәр табылырга тиеш. Югалган әйберне ясин чыгып эзләргә кирәк, диләр. Авыл мәчетенең дин әһелләре дә бу эштә башлап йөрерләр, иншаллаһ. Минем бу дәфтәрнең Моабит дәфтәренең берсе булуына шигем юк. Чөнки Муса Җәлилнең шигырьләренә иллюстрацияләр ясый торган гадәте булган. Мәскәүдә укыган вакытта үзе аралашкан гаиләнең - Әсма Әбүзәрова һәм Раиф Бакировларның улы 4 яшьлек Әдип Бакировка үз куллары белән ясап, дәфтәр бүләк иткән. Анда Җәлил кулы белән ясалган иллюстрацияләр бар.

Равилә Мөбәрәкшина,

ТР Милли музее өлкән фәнни хезмәткәре.

  3.1.  Батырлык эзсез югалмый 
2002 елның октябрь ахырында Татарстаннын, pәсми делегациясе Германия башкаласы Берлинда булып кайтты. Делегация составында Татарстан Премьер-министры урынбасары Зилә Вәлиева (делегация җитәкчесе), эзтабар-язучы Рафаэль Мостафин,
Казандагы Муса Җәлил музее мөдире Гүзәл Сакаева, Мәскәүдән профессор Абдулхан Әxтәмҗaн hәм журналист Рафис Измайлов бар иде.

Делегация жәлилчеләр хөрмәтенә куелган мемориаль такта hәм махсус стенд ачуда катнашты.

Кызыл ромашкалар

Сезнең кызыл ромашкаларны күргәнегез бармы? Минем дә әлегәчә аларны  Җәлил ши​гырьләрендә генә очратканым бар иде.

Әмма Берлиндагы узәк урамнарның бер​сендә урнашкан чәчәк кибетенә кергәч, таң кал​дык: мең төрле чәчәк арасында чынаяк зурлыгы ромашкалар, әллә кайдан күренеп, “кычкырып торалар" иде. Чәчәкнең үзәге сары-алтын, а чук​лары, кан тамган сыман, кып-кызыл. Алман иле бакчачылары шундый яңа сорт ромашка үстер​гән икән. Кыйммәт булса да, алдык, җәлилчеләр хөрмәтенә ачылган мемориаль такта алдына Бер кочак кызыл ромашкалар куйдык. .. Бу - 2002 елның 23 октябрендә Штауфенберг урамында урнашкан Каршылык хәрәкәте музеенда булды. Әмма моның тарихы күп еллар элек башланган иде.

Җәлилчеләрнең башы киселгән Плетцензее төрмәсендә алар хөрмәтенә мемориаль такта ачу мәсьәләсе шактый еллар элек, аларның ба​тырларча үлеме турында документлар табыл​гач та, күтәрелгән иде. Әмма моңа ирешү җиңел булмады.

ГДР дәүләте җитәкчеләре моңа ике куллап ризалыгын белдерде. Ләкин Плетцензее төрмә​се Көнбатыш Берлин территориясендә урнаш​канга, шунда мөрәҗәгать итәргә киңәш иттеләр. Көнбатыш Берлин сенаты хезмәткәре, мәсьәлә​не аңлаткач, телдән генә булса да, ризалыгын бирде. Үзегез эшләтеп алып килсәгез, без кар​шы килмәбез, янәсе. ..

Ул арада Германия берләште, хакимият ал​машынды. Сөйләшүләрне яңабаштан алып ба​рырга туры килде.

Ничек кенә булмасын, Татарстан Президен​ты карары белән шундый такта төсле металлдан коелды. Аңа барлык җәлилчеләрнең дә исеме латин хәрефләре белән язылды.
1995 елның май башында Бөек Җиңүнең 50 еллыгы уңae белән Казаннан бер төркем су​гыш ветераннары Берлинга барырга тиеш иде. Алар үзләре белән әлеге мемориаль тактаны да алып китте. Шул ук елның 7 маенда ул такта тан​таналы рәвештә Плетцензее төрмәсендәге ме​мориаль үзәккә илтеп тапшырылды. Бу хакта рәсми актта төзелде.

Еллар утә торды, әмма истәлекле тактаны төрмә стенасына беркетүче генә булмады. Биш ел үткәч, 2000 елның май аенда, Җиңүнең 55 еллыгына Казаннан Берлинга тагы бер делега​ция барды. Бу юлы делегация составында мин дә бар идем. 9 Май көнне без Плетцензее төр​мәсенә килдек, җәлилчеләр истәлегенә аларның башлары киселгән урынга чәчәкләр салдык. Мемориаль тактаның һаман да куелмаган икән​леген үз күзебез белән күрдек.

Мемориаль үзәк башлыклары белән очраш​кач, алар мәсьәләне болай аңлатты: Плетцензее төрмәсенең җәзалау барагы тарихи истәлекле урын дип игълан ителгән икән. Шуңа күрә ул урын сугыш елларында ничек булган, шулай сак​ланырга тиеш, ди. Бернинди мемориаль такта куярга рөхсәт юк, имеш. Шулай да бу тактаны башка урынга, мәсәлән, Берлиндагы Каршылык хәрәкәте музеена куярга була, диделар.

Ул елны безнең белән Берлинга Мәскәүдән профессор Абдулхан Әхтәмҗан да барган иде. Ул үзенә хас егәрлек hәм тапкырлык белән бу эшне ахырынача җиткерергә булды. Берлинның Каршылык хәрәкәте музее җитәкчеләре белән бәйләнешкә кереп, тактаны шунда урнаштыру турында сөйләшүләр алып бара башлады. Әмма тагын бер каршылык килеп чыкты. Музей җитәк​чесе Иоганнес Тухель, җәлилчеләрнең Плетцен​зее төрмәсендә сакланган үлем таныклыклары белән танышкач, болай диде: “Әйе, алар бары​сы да җәзалап үтерелгән. Моны инкарь итеп булмый. Ләкин ни өчен аларны үтергәннәр? Төр​мәдә үтерелгән hәpкем дә герой түгел, имеш. Кайбер кешеләрне урлау, көчлаү, я башка шу​ның ише җинаять өчен дә җәзалаганнар. Кыс​касы, шундый документ табылмыйча, тактаны бирегә куеп булмый.

Билгеле булганча, җәлилчеләрне Германия​нең Дрезден шәһәрендә урнашкан өченче им​перия суды 1944 елның февраль аенда хөкем иткән. Тик сугышның соңгы көннәрендә Дрез​денны бомбага тоткан вакытта суд бинасы ни​гезенә чаклы җимерелә. Барлык хөкем документ​лары янып юк була. Без моны музей җитәкчелә​ренә дә аңлатып карадык. Ләкин алар үз сүзен​нән кайтмады.

Прагада табылган яңа документ

Якташыбыз Абдулхан ага Әхтәмҗан үтенече буенча Каршылык хәрәкәтe музее хезмәткәрләре үзләре дә җәлилчеләр турында документлар эзләү эшена керешә. Берничә айга сузылган эзләнүләр бушка китми. Һич уйламаганда, Чехия башкаласы Праганың үзәк архивында җәлил​челәргә караган яңа, моңарчы билгеле булмаган документ табыла. Бу - суд карарының кулдан язылган кыскача өземтәсе. Аның башында “Кур​машев hәм тагын ун кеше” дип язылган. Төркәү саны 36/44. Документ 1944 елның 12 февралендә язылган. Күчерүче Фляшманн, диелгән. (Фляш​манн - немецча “итче” дигән суз.) Шуннан ун​бер җәлилченең фамилиясе, аларның туган елы hәм кем булуы теркәлгән. Исемлекнең башында Курмашев фамилиясе тора. Бишенче булып Гу​меров (язучы, 1906 елны туган) язылган. Билге​ле булганча,  Җәлил Германиядә шундый фами​лиядә йөри.

Янәшәдәге баганада аларның нәрсәдә гаеп​ләнүе күрсәтелгән: “Дошманга ярдәм иту” hәм “Германиянең хәрби куәтен җимерү”. Әлеге до​кументтан күренгәнчә, Гайнан Кормаш-яшерен оешманың җитәкчесе, а Фоат Сәйфелмөлеков аның ярдәмчесе булган. Бу ике кешегә хөкем ка​рары да аерым, ә башкаларга карата бергә языл​ган.

Документның Прага ка​ласында табылуы сорау​лар уята. Ничек ул анда барып чыккан? Бәлки, Прагада немец прокура​турасының ниндидер тик​шерү органы булгандыр? Бу мәсьәлә бүгенгәчә ачыкланмаган әле.

Әлеге документ музей хезмәткәрләренә җәлил​челәрне фашизм корбан​нары дип санарга тулы нигез бирде. Шуннан соң инде мемориаль тактаны куярга рөхсәт ителде. Так​та Каршылык хәрәкәте му​зееның актлар залында ачылды. Татар телендә язылганга күрә, аның янында немец теленә тәрҗемәсе куелды. Шун​да ук җәлилчеләр җәзалап үтерелгән Плетцен​зее төрмәсенең фотосы да бар. Бу тактаны хәзер ел саен музейга килүче йөзәр мең кеше күрә. Күбесе тактаның кем хөрмәтенә куелуы ту​рында сораша, кызыксынган hәpкем музейда​гы электрон досье аша, компьютер ярдәмендә җәлилчеләр турында белә ала.
Моның белән генә чикләнмичә, Мемориаль үзәкнең фәнни хезмәткәрләре Плетцензее төр​мәсендә җәлилчеләргә багышлап махсус стенд ачтылар. Ул җәзалау барагы белән янәшә бүл​мәдә тора. Анда Муса Җәлил, Абдулла Алиш фо​толары, “Моабит дәфтәрләре” битләре, Җәлил​нең немецчага тәрҗемә ителгән кайбер шигырь​ләре, үлем турында таныклыкларының hәм баш​ка документларның күчермәләре урын алган.

2002 елның 25 октябрендә Плетцензее төр​мәсендә стенд ачуга багышланган матәм митин​гы үткәрелде. Анда Берлин сенаты вәкилләре, Россия илчелеге хезмәткәрләре, немец антифа​шистлары hәм Татарстан делегациясе әгьзала​ры катнашты. Җәлилчеләр истәлегенә Татарстан хөкүмәте исеменнән венок куелды. Ак hәм кы​зыл розалар яшел яфраклар фонында Татарстан әләменең төсләрен кабатлап торды.

Йомгак
Хакыйкатькә юл бик авыр. Шуның иң тасвирлы дәлиле булып җәлилчеләр  язмышы тора. Аларның тормышы, көрәше һәм үлемсез үлеме. Шушы каһарманлыкны тәфсилләп ачыклау аның бөтен мәгърурлыгын торгызып дөнья җәмәгатьчелегенә җиткерү, туган иленә кайтару – үзе бер батырлык. Чөнки ул күп илләрдә яшәүче төрле гражданнарны берләштерде, җитди эзләнүләргә китерде, алардан фидакарьлек таләп итте.

Нәтиҗәсе мөһим: М. Җәлил һәм аның көрәштәшләре сатылмаган. Әсирлектә, фашизмның өнендә дә алар берләшә алганнар, көрәшү ысуллары тапканнар, чын ирләрчә үлә дә белгәннәр.

Инде бүген М. Җәлил һәм җәлилчеләрнең көрәше икенче Бөтендөнья сугышының иң үзенчәлекле батырлыгы буларак танылды, иманның ныклыгына, рухның бөеклегенә үрнәк буларак кабул ителде.

Сугыш барышында фашистлар совет әсирләреннән төрле халык легионнары оештыралар. Тик татарлар гына фашист коралын фашистның үзенә бора алды. Бу җәлилчеләр көрәше, аларның оештыру көченең төп нәтиҗәсе. Юк, аларны гади әсирләр итеп түгел, бәлки Германиянең иң куркыныч дошманнары буларак югары империя суды белән үлемгә хөкем итәләр һәм аны рейх җинаятьчеләренең иң зурларына кулланыла торган ысул белән гильотинода башкаралар. 

Аларны шәхес буларак та, көрәшче буларак та бизи торган тагы бер асыл сыйфат – алар төрмәдә кем белән утырсалар да үзләренә карата хөрмәт уяталар һәм үзләре турында хак хәбәрне дөньяга чыгарырга тырышалар. Ни куаныч,  ахыр чиктә уңышка да ирешәләр.
       Эшемне йомгаклап, шуны әйтәсем килә: 

       Муса Җәлил – герой. Ул дошман төрмәсендә легион оештыра һәм татар ир-егетләренең  батыр, тугъры булуын дөньяга таныта. 

       Муса Җәлил – герой шагыйрь. Шигырьләре батырлык эшли. Мусаны гына түгел, миллионлаган совет әсирләрен аклый - әсирләрнең хыянәтче булмавын исбатлый. (Шигырьләренең тарихи әһәмияте шунда)

     Җәлилчеләр иң авыр шартларда да көрәш ысуллары тапканнар, Ватанга тугърылыклы булып калганнар, халкыбыз йөзенә кызыллык китермәгәннәр. Мең рәхмәт аларга, үзләреннән соң килер буынга күпме горурлык хисе, яшәү көче, Ватанны сөю үрнәге калдырган халкыбызның бу батырлары.

 Ә шулай да бу көрәшнең язма тарихына әйләнгән шаһите, әлбәттә, ул Муса Җәлилнең “Моабит дәфтәрләре”. Аларда күпме яшәү көче, тормышны ярату, кара көчләргә нәфрәт, матур хыяллар, мәхәббәт, Ватан-анага тугърылык... “Моабит дәфтәрләре” 60 телгә тәрҗемә ителеп, миллионлаган тиражлар белән дөньяга тарала. Алар, һичшиксез, дөнья поэзиясенең алтын фондына керәчәк.

 Муса Җәлил поэзиясенең нигезендә яткан бөек гуманизм, югары идеялелек, Ватанга, халыкка чиксез мәхәббәт һәм башка сыйфатлар шагыйрь өчен матур сүз генә булмый. Чөнки ул үзе гомере буе каләме белән пропагандалаган, Ватанга тугърылыклы булуны, батырлыкны, фидакарьлекне Муса тормышы белән исбат иткән. Шагыйрьнең сүзе белән тормышы һәм көрәше арасында беркайчан да, бернинди дә аерма булмаган. 

Муса Җәлилнең хезмәтләре белән танышып чыккач, аның “Бер үгет” исемендәге шигырен  шагыйрь гомеренең йомгагы дип кабул итәр идем.

...Син яшәмә җирдә файдасыз бер

Түмгәк булып тигез урында

Янып калсын гомрең маяк булып,

Үзеңнән соң калган буынга. (1943)

Минем уемча, бу үгетне бирергә шагыйрь Муса Җәлил тулысынча хаклы булган. Ул, чын мәгънәсендә, легендар шәхес, безнең горурлыгыбыз, шуны тиешле дәрәҗәдә аңласак иде.

Кушымта №1
 Җәлилчеләр

(Бу шигыремне Бөек Ватан сугышында туган илен яклап башларын салган 11 җәлилченең фидакарь батырлыгына багышладым. Бөек җиңүнең 72 еллыгына)

Чалт аяз көн. Ап-ак каурый болыт,

Исе китеп җирне күзәтте.

Гильотина ягына кара дошман

Әсир адымнарын тизләтте.

Бу мәхшәргә түзми җылы җилләр,

Җиргә ятып үксеп елады.

Җәлилчеләр башны горур тотып,

“Кара карлыгачны” җырлады.

Соңгы тапкыр – йөз дә үндүрт адым,

Гильотина тора каршыда,

Якты гомерләрен бирер өчен,

Үз чиратын көтте барысы да.

Яралардан чәчрәп кан коелды,

Кыелдылар үксез гомерләр.

Бөек җәлилчеләр – соңгы тапкыр

Ватаннарын саклап үлерләр.

Унбер гомер – унбер чәчкә булып,

Ташны тишеп үсеп чыгарлар.

Үз халкының даны булып алар

Йөрәкләрдә мәңге калырлар!

...Үзәк өзгеч мондый вәхшилекне,

Каурый болыт әле күрмәде.

Алар гомерен ташны тишеп чыккан,

Нәзек чәчкәләргә тиңләде. 

Җәлилчеләр истәлегенә

Бүген исә Муса Җәлил исеме дөньяда яшәүче һәр халыкка билгеле. Аның исеме белән урам, бистә, шәһәрләр аталган. Галәмдәге бер кече планетага, Антарктидагы иң биек кыяларның  берсенә Муса Җәлил исеме бирелгән.

Җәлил һәм аның көрәштәшләренең гомере 1944 елның 25 августында Германиянең Плетцензее төрмәсендә фаҗигале төстә өзелә. Һәр елның шушы көнендә башкалабызның  Беренче май мәйданында Муса Җәлил һәйкәле һәм җәлилчеләрнең барельефлары алдында хәтер җыены үткәрелә. Анда чыгыш ясаучылар җәлилчеләрнең әлеге тиңсез адымга рухи яктан әзерлекле халәттә булулары, шушы батырлыклары белән халкыбызны бөтен дөньяга танытулары, мәдәниятебез, әдәбиятыбыз, яшь буынга патриотик тәрбия бирү өчен мәңгелек мирас калдырулары турында сөйлиләр.

Муса Җәлилгә багышлап Х. Туфан, С. Хәким, И. Юзеев, Г. Хуҗиев һ. б. поэзия әсәрләре иҗат иттеләр. Шагыйрь образын прозада  Ш. Маннур (“Муса”), Г. Әпсәләмов (“Агыла болыт”), драматургиядә Н. Исәнбәт (“Муса Җәлил”) һ. б. тудырды. Шагыйрь Ә. Фәйзи либреттосына нигезләнеп, композитор Н. Җиһанов “Җәлил” операсын язды.

Сынлы сәнгатьтә Җәлил образын тудыруда рәссамнар Х. Якупов (“Хөкем алдыннан”), Ә. Вәлиәхмәтов (“Герой шагыйрь Муса Җәлил”), Б. Урманче һ. б. уңышлы эшләделәр. 

М. Җәлилнең тормыш һәм көрәш юлын, иҗатын бөтен тулылыгында ачыклануга, фәнни эшкәртүгә Г. Кашшаф, Р. Мостафин, Н. Юзеев, Ю. Корольков кебек язучылар, галимнәр зур көч куйдылар.

Җәлилчеләрнең мемориаль барельефы

            Кушымта №2
Муса Җәлил – үлмәс шагыйрь

Туганнары

М.Җәлил  кызы Чулпан белән

М.Җәлил хатыны Әминә белән

М.Җәлил – тоткынлыкта

М.Җәлилнең “Моабит дәфтәрләре” музейда саклана

Моабит дәфтәренең тышы

Беренче дәфтәрнең бите

Икенче дәфтәр

М.Җәлилнең дәфтәрләрен Андре Тиммерманс саклап кала

Китаплары
[image: image16]

[image: image17]                      
[image: image18]

[image: image19]                     
[image: image20]
Оренбургта М.Җәлил һәйкәле. Уңда шагыйрьнең туган авылы

Казанда Муса Жәлилгә һәйкәл куелган

